
Ụmịedemede
Nchọcha a bụ nke lebara anya n'abụ ederede Igbo ụfọdụ ndị a họọrọ wee chọpụta atụmatụ 
okwu maka mkpụrụokwu na atụmatụ okwu maka ụdaolu ndị odee zipụtara. Ọtụtụ ndị 
mmadụ amaghị na e kewara atụmatụ okwu ụzọ abụọ. Ọ bụ ihe dị etu a kpalịrị mmụọ onye 
nchọcha ime nchọcha n'isiokwu a. Ebumnobi nchọcha a bụ ịmata ihe bụ atụmatụ okwu na 
nkeri abụọ e mere banyere ya n'abụ a tụchara. Ọzọ bụ ileba anya n'etu odee abụ ndị a 
họọrọ, siri zipụta ha n'abụ. Akwụkwọ abụ e si na ya họọrọ abụ bụ Ụtara Ntị Emenanjọ 
chịkọtara. E si n'akwụkwọ abụ a, họrọ  abụ abụọ nke J. Chukwu Madụekwe dere ọ kpọrọ 
'Ihe Egwu Anyị' na 'Ji' wee mee ntụcha maka isiokwu nchọcha a. Nchọcha a bụ ụdị 
nchọcha nkọwa ebe atụtụ nchọcha a bụ atụtụ ọdịdị  na-eleba anya n'etu agụmagụ dị nakwa 
ịchọpụta akanka odee webatara n'iwepụta nkamma. A chọpụtara na atụmatụ okwu so n'ihe 
odee abụ ji ebupụta nkamma dị n'abụ ya, ma chọpụtakwa na odee abụ na-agbalị iwebata 
ụzọ atụmatụ okwu abụọ e nwere n'abụ. Nchọcha a ga-abara ụmụakwụkwọ, ndị nkuzi na 
ndị na-eme nchọcha uru n'ihi na ha ga-esi na ya, mere ihe mgbado ụkwụ n'ihe gbasara 
ememnchọcha. N'ezie, nchọcha a ga-enye aka n'ịkwalite agụmagụ ederede Igbo ọkachasi 
abụ ederede Igbo.
Okwu Ndị Gbara Ọkpụrụkpụ: Atụmatụ Okwu, Atụmatụ Okwu Maka 
Mkpụrụokwu, Atụmatụ Okwu Maka Ụdaolu, Abụ Ederede, Atụtụ Ọdịdị, Agụmagụ 
Ederede

Ndubanye
A na-esite n'ihe odee dere, mata akanka ya na etu o siri webata asụsụ nka n'ime ya. Ebe ọ 
na-ezipụta ihe dị etu a bụ n'agụmagụ. Agụmagụ bụ echiche mmadụ chepụtara echepụta 
gbasara isiokwu doro anya nke nwere ike ịbụ maka ndụ n'ụwa nke anyị na-ahụ anya na 
nke anyị adịghị ahụ anya bụ nke e jiri asụsụ na asụsụ nka chọọ mma n'ụzọ ekwurekwu, 
ederede maọbụ mmegharị ahụ wee zipụta n'ụdị akụkọ/iduuazị, ejije maọbụ abụ. 
Agụmagụ dị n'ụdị abụọ; ha bụ: agụmagụ ọnụ na agụmagụ ederede, mana ebe mgbado 
ụkwụ nchọcha a bụ nke ederede tumadị abụ ederede Igbo.
E nwere atụmatụ okwu dị iche iche e ji achọ agụmagụ mma. Ọnọdụ ha n'agụmagụ bụ 
ibupụta nkamma dị n'agụmagụ ahụ ma mee ka akanka odee pụta ihe nke ọma. Mbah, 
Mbah, Ikeokwu, Okeke, Nweze, Ugwuona, Akaeze, Onu, Eze, Prezi, na Odii (2013:5) 
kọwara atụmatụ okwu ka “okwu ekere uche na-atụwa echiche ime site n'inye ya nghọta 
pụrụ iche n'agụmagu”. Nkọwa a gosiri na atụmatụ okwu metụtara agụmagụ ma na-
ezipụtakwu nghọta n'agụmagụ. Ndị odee abụ nwere ọtụtụ atụmatụ okwu ha na-ewebata 
n'ime abụ ha iji mee ka abụ ahụ tọọ ụtọ ma nwekwa nghọta. Atụmatụokwu na-abata n'abụ 
iji wepụta maọbụ nye abụ ahụ echiche miri emi. 
E nwere atụmatụ okwu dị iche iche; ha dị ọtụtụ n'ọnụọgụ dịka; ekwuecheọzọ, ahaọnọchi, 
egbeokwu, ụrọokwu, nsinaụda, nkwuma, igbuduokwu, myiri, mmemmadụ, mbụrụ, 
nhagideokwu, bịambịa ụda, mpagharaọnọchi, bịambịa mgbochi, ajụjụ nzaraonwe,  

w.d.g. Nchọcha a gbadoro ụkwụ na nkewa abụọ e mere n'ebe atụmatụ okwu dị site 
n'izipụta ndị pụtara ihe n'abụọ ndị a họọrọ.
Ebe abụ ederede bụ isi sekpu nti na nchọcha a, a họọrọ abụ abụọ dị n'ime akwụkwọ abụ 
J.Chukwu Madụekwe dere n'Ụtara Ntị wee chọpụta ka odee abụ ahụ siri zipụta ụdị 
atụmatụ okwu abụọ e nwere na ịmata ndị pụtara ihe na ha. E jikwa atụtụ ọdịdị wee mee 
ntụcha a. Okere nchọcha a bụ abụ ederede ebe abụ ndị a họọrọ bụ: “Ihe Egwu Anyị”, na 
“Ji” dị n'ime akwụkwọ abụ Ụtara Ntị.

Nkọwa Okwu Gbara Ọkpụrụkpụ
Agụmagụ
Agụmagụ bụ ihe e ji akọwa maka ndụ na ihe na-eme na ya. Ọ bụ ihe mmadụ chepụtara, 
nke o kwuru n'ọnụ maọbụ dee n'akwụkwọ banyere isiokwu doro anya a hazịrị n'ezigbo 
usoro. Nke a pụtara na agụmagụ sitere n'ekereuche mmadụ nke ga-enwe isiokwu a na-
ezipụta. Ọ bụkwa ihe niile gbasara ebimndụ nke ndị mmadụ na-esi na ya enweta mmụta 
na obi aṅụrị. Obichukwu (2009:12) kọwara agụmagụ dị ka ihe niile sitere n'echiche 
mmadụ nke e kwuru ekwu maọbụ nke e dere ede, bụ nke na-enye aka izipụta ndụ na 
omenaala ndị. Ọ na-esite n'ihe ndị merela eme ruo n'ihe ndị na-eme wee banye n'ihe ndị 
ga-eme n'ọdịnihu. Nke a gosiri na agụmagụ na-emetụta ihe niile gbasara ndụ mmadụ. 
Akporobaro (2012: 2) hụtara agụmagụ dị ka akọmakọ nke a na-esite n'agwa na mmewere 
ndị dị n'akụkọ ahụ were ezipụta ihe dị iche iche ndị mmadụ na-agabiga na ndụ. Ihe nke a 
pụtara bụ na ndị odee agụmagụ na-esite n'agwa ndị ha ji zipụta akụkọ ha were agba n'anwụ 
ihe dị iche iche na-eme n'ụwa a anyị nọ n'ime ya. Ọ bụkwa ihe eji anọrị oge ma bụrụ ihe na-
agbaziri mmadụ ụzọ. Nke a pụtara na agụmagụ bụ ihe na-enye aka ime ndị mmadụ obi 
ụtọ. 
A chọwa ngalaba ihe ọmụmụ kachasị arụtụrụ anyị aka n'ụwa anyị nọ n'ime ya, ọ bụ 
agụmagụ. Agụmagụ na-enye anyị uche na amamihe pụrụ iche gbasara ụwa anyị nọ na ya, 
nke a na-esite n'abụ, akụkọ na egwuregwu ndị ọzọ enweta. Nke a bụ eziokwu n'ihi na 
agụmagụ bụ edemede a chịkọtara na-egosi nka na mmasị ndị mmadụ, e ji asụsụ nka sitere 
n'ekwumekwu maọbụ n'edemede kọwapụta iji zipụta ịma mma ọdịnala na nkwenye ndị 
na ihe niile dị n'ụwa ma ndị nwere ike ime eme, ma ndị e nweghị ike ime eme na ndụ.

Abụ
Abụ dịka a maara, bụ otu n'ime nkenụụdị agụmagụ e nwere ma e wezuga; ejije na 
akụkọ/iduuazị. A gaghị asị kpọmkwem na e nwere otu nkọwa banyere abụ, mana nkọwa 
niile e nyere banyere abụ na-arụtụ aka n'otu ihe ma nwekwaa etu nkọwa ndị ahụ siri yie. 
Emenanjọ (nd.:4) sị na “abụ bụ agụmagụ nke pụtara na ọ bụ ihe otu onye chepụtara wee 
depụta ka ụwa niile nụ olu ya”. Ọ gara n'ihu kwuo na ọ bụ ezie na e chepụtakwara 
agụmagụ ndị ọzọ echepụta mana usoro e jiri dee abụ na asụsụ nka e jiri chọọ ihe e dere na 
ya mma, ka abụ si dị iche n'agụmagụ ndị ọzọ. Abụ dị nnukwu iche n'ebe ejije maọbụ akụkọ 
dị. Ọ na-akpịbiri okwu akpịbiri ma na-ezo ọtụtụ ebumnuche odee. 
Anọzie (2005:7) kwuru na; “abụ na-enye nnukwu mmetụta n'ahụ mmadụ…” Nke a bụ 
ezie n'ihi na abụ nwere ike ikowe mmadụ obi n'elu, nye obi ọjọọ na akwa ime obi ma mee 
ka ahụ kụnwụọ mmadụ site n'ihe odee abụ zipụtara maka ya. Ebe ọ bụ na ọ bụ abụ ederede 
bụ isi a hụrụ kwaba okpu na nchọcha a, a ga-enye nkenke nkọwa banyere ya.

Abụ ederede bụ nka e dere ede. Ọ bụ ụdị abụ e dere ede nke a na-esi na ya gosipụta 
mmetụta na mkpali mmụọ dị egwu n'ebe echiche na ndụ ndị mmadụ dị. Anọzie (2005:11) 
sị “n'ụdị ederede, otu njirimara abụ bụ okwu na nkọwa okwu n'ụdị a dọkọrọ ọnụ”. Ihe nke 
a pụtara bụ na e nwere etu dịwagara iche e si ede abụ ederede. O gosiri na mkpụrụokwu e ji 
ede abụ anaghị enye oke nkọwa kama ha na-adị nkenke ma na-enye nghọta ka ọ bụrụ 
naanị onye maara ya ga-akọwapụta ya. 
Ifeka (2009) kọwara abụ ederede dịka ihe odide si n'uche pụta nke e dere n'akwụkwọ 
n'ụzo dị mkpirisi maọbụ nke na-akọwa echiche dị omimi e tinyere n'asụsụ enweghị atụ 
site n'iji ihe mere eme maọbụ nke a na-atụ anya na ọ ga-eme. Ihe nkọwa a gbadoro ụkwụ 
na ya bụ izipụta abụ ederede ka ihe e dere etu e si ede abụ, ọ ma nwee asụsụ nka ndị e jiri 
chọọ ya mma.
Njirimara Abụ Ederede Igbo
E nwere ihe di iche iche e ji mara abụ ederede Igbo. Ọ bụ ihe ndi a mere abụ ji dịwagara 
iche na ngalaba agụmagụ ndị ọzọ. 
Nke mbụ bụ na abụ na-adi n'ụdị ọdịnọọgbara. Ya bụ na nhazi ya na-apụ iche na nhazi 
ngalaba iduuazị na ejije ederede Igbo. Nke a na-akọwa na ọ bụghị otu e si ede iduuazi ka e 
si ede abụ. Mbido ahịrị abụ ọ bụla na-akwụrụcha kpaa n'etiti ihu akwụkwọ. A naghị esi 
n'otu isi ahịrị abụ akwụkwọ deruo n'isi nke ọzọ. Otu mkpụrụokwu nwere ike iwere otu 
ahịrị. E nwekwara ike izipụta otu mkpụrụokwu ka o ruo ahịrị abụ.
Nke abụọ bụ na abụ ederede na-akpị okwu akpị. Nke a pụtara na anaghị e ji ọtụtụ okwu 
edepụta abụ, Abụ ederede nwere ike soro gbii, ya bụ na o nweghi nkebi ọ bụla. Nhazi abụ 
na-adi iche iche site n'otu odee abụ ruo na odee abụ ọzọ. E nwere ndị na-ahazị abụ ha 
n'ahịrị anọ anọ, isii isii, asatọ asatọ, w.d.g. Ụfọdụ anaghị etinye uche na nke a. Ọgụụ nwere 
ike bịa n'otu abụ, nweta nhazị dị iche iche na nkebi nke ọ bụla. 
A bịa n'abụ ederede Igbo, a naghị ekwu okwu "ahịrịokwu". Ihe a na-ekwu okwu ya  bụ 
"ahịrị abụ". A na-ede abụ Igbo n'ahịrị n'ahịrị. Ọtụtụ oge, otu ahịrị na-enye nghọta zuru oke, 
mgbe ọzọ, nghọta anaghị ezu oke ganye n'ọtụtụ ahịrị.
Abụ ederede Igbo na-akọ maka ihe na-eme n'ụwa, ihe dị n'ụwa na ihe na-emegasi n'elu 
ụwa. Nke a pụtara na e dere abụ maka mmadụ. Ọ bụ eziokwu na abụ ederede na-ekwu 
eziokwu banyere ụwa na ihe niile dị ya n'ime, mana ihe kacha mkpa bụ na abụ na-ezipụta 
onwe ya n'asụsụ a rọrọ arọ dị nkenke, taa mmiri ma dịkwa na nkebiabụ na nkebiabụ.
Anọzie (2007) sị na abụ dị ka ụdị agụmagụ ndị ọzọ, bụ maka mmadụ inwe obi aṅụrị, 
mmadụ inwe mkpalite mmụọ elu, ikwupụta na iwepụta nhụrụụwa. Iji mejupụta ihe ndị a, 
abụ na-ekwu maka ihe niile dị n'ụwa dị ka Ekonomiikis, Jiografi, ofufe, ọchịchị, ndụ 
mmadụ na ibe ya n'elu ụwa, dgz. Ihe Anọzie na-akọwa n'ebe a bụ na abụ na-eji ihe ọmụmụ 
niile ndị ọzọ akwara ngwaọrụ.
Abụ ederede Igbo ọ bụla bụ isiokwu nke onwe ya. N'akwụkwọ abụ, e nwee abụ iri anọ, ihe 
e nwere bụ isiokwu iri anọ. Otu abụ anaghị abụ mbido na njedebe nke ọzọ. Ọtụtụ ndị odee 
abụ degodu n'otu isiokwu, echiche onye ọ bụla bụ nke ya. Abụ ederede ọ bụla na-arụtụ aka 
n'ihe dị iche iche na ndụ. N'edemede abụ, ọtụtụ ihe ndị ọzọ ejighị kpọrọ ihe, na-abụrụ ndị 
odee abụ oke ihe, dị ka ugwu, anyanwụ, mmiri ozuzo, w.d.g.
Abụ ederede nwere nkenụụdị dị iche iche. Ọ bụ etu ọ dị n'abụ ọdịnala ka ọ dị n'abụ 
ederede.  Ụfọdụ n'ime ha ka a ga-akọwapụta n'ebe a n'ụzọ dị nkenke. Ha gunyere: abụ 
otito, abụ ekere, abụ ikpe maọbụ nkọcha, abụ nkụzi, abụ akwa arịrị, abụ akụkọala, w.d.g. 
Atụmatụ Okwu

Atụmatụ okwu bụ isi sekpu ntị isiokwu nchọcha a. Ọ bụ nkaasụsụ e ji achọ ederede maọbụ 
ekwumekwu mma. Ọ na-eme ka akanka odee pụta ihe nke ọma. O nwere ike ịbụ mbụrụ, 
egbeokwu, myiri, mmemmadụ, ajụjụ nzaraonwe, w.d.g. Ha bụ asụsụ nka odee ji egosi 
ọkachamara n'agụmagụ ya. Emenanjọ (1989) kwuru na “atụmatụ okwu na-apụta ihe 
n'okwu ọnụ ma n'edemede mana ebe ọ na-apụta ihe karịa bụ n'abụ”. Okwu a dabara 
kpọmkwem n'isiokwu nchọcha a.  Ọ gara n'ihu kwuo na e nwere atụmatụ okwu bụ maka 
mkpụrụ okwu ma nwekwaa ndị bụ maka ụdaolu. Nkeri a, bụ ebe mgbado ụkwụ isiokwu 
nchọcha a.
Atụmatụ Okwu Ndị Bụ Maka Mkpụrụokwu
Ụdị atụmatụ okwu a bụ asụsụ nka ndị dabara n'atụmatụ okwu, a na-ezipụta n'ụdị 
mkpụrụokwu. Ụfọdụ ọmụmatụ ya gụnyere: myiri, mmemmadụ, egbeokwu, 
ekwuecheọzọ, ajụjụ nzaraonwe, mbụrụ, igbuduokwu, nkwuma, ụrọokwu, 
mpagharaọnọchi, ahaọnọchi, nkwusara, abụabụghị, nhagideokwu, orurughaokwu, 
akpaalaokwu, w.d.g.
Atụmatụ Okwu Ndị Bụ Maka Ụdaolu  
Nke a bụ asụsụ nka maọbụ nkaasụsụ dabara na nkenụụdị atụmatụ okwu, a na-ezipụta n'ụdị 
ụda. Ngosipụta na ọkpụkpọ ha na-adị n'ụdị ụda. Ụfọdụ ọmụmatụ ha bụ : nsinaụda, 
bịambịa ụda, bịambịa mgbochi, ndakọrịta ụdaolu, mmegide ụdaolu, w.d.g.

Atụtụ Nchọcha 
E nwere atụtụ agụmagụ dị iche iche e ji atụcha agụmagụ mana a ga-eji Atụtụ Ọdịdị wee 
tụcha isiokwu nchọcha a. Atụtụ a so n'otu n'atụtụ agụmagụ eji arụ ọrụ n'edemede nchọcha 
n'oge ugbu a. Atụtụ a kaara dabaa n'itule isiokwu nchọcha a n'ihi na ọ na-elekwasị anya na 
nhazi, ụda na ụdị ọrụ ahụ karịa akụkọ ihe mere eme, omenala ma ọ bụ ọnọdụ ọha mmadụ. 
Ndị ọkachamara n'usoro iwu kwenyere na ọrụ nka pụtara inweta ihe ndị dị n'ime 
agụmagụ; dịka asụsụ ya, ụdaolu ya, ihe mejupụtara ya na ihe a na-ahụ anya. Ha kwenyere 
na mmetụta uche nke ọrụ nka bụ n'ihi otu e si ahazi ihe ndị a na-emebu ma gosi onye na-
ekiri ya ma ọ bụ onye na-agụ ya. E nweghị otu onye a ga-asị na ọ bụ ya tupụtara atụtụ a 
kpọmkwem. Ndị wubere atụtụ ọdịdị gunyere; Viktor Shklovsky, Roman Jakobson na 
Boris Eichenbaum, na senturị iri abụọ.
A bịa na ndaba atụtụ ọdịdị n'ebe isiokwu nchọcha a dị, a ga-amata na ọ dabara makana ọ 
na-arụ ọrụ ịchọpụta etu ụfọdụ ndị odee si ezipụta mmetụtaobi n'abụ ederede Igbo site na 
nhazi ha, ụda, asụsụ na nkaasụsụ ha webatara.

Nnyocha Edemede Nchọpụta ga 
N'ebe a ka a ga-atụle ụfọdụ nchọcha ndị emereela n'oge gara aga ndị yitewere isiokwu 
nchọcha n'otu ụzọ maọbụ n'ụzọ ọzọ ma gosikwa ndịiche ha. Ịma atụ;
Ekeanozie (2019) mere nchọcha n'isiokwu “Ndị Odee Abụ n'Ọhaobodo: Nnyocha Abụ 
Ederede Ndị A Họọrọ”. Ebumnobi nchọcha ya bụ ka e site n'abụ ndị ọ họọrọ gosipụta ụdị 
mmekọrịta dị n'etiti ndị ọchịchị na ndị ha na-achị n'ọhaobodo. Nchọcha ya bụ nke o ji 
atụtụ Marx wee tụchaa. Ọyọkọ abụ ya bụ Ụtara Ntị, Akọnauche na Ije Ụwa. Nchọcha ya 
na nke a na-eme ugbua yitewere n'ihi na ha abụọ gbadoro ụkwụ n'abụ ederede. Ọzọ, ha ji 
akwụkwọ Ụtara Ntị mere ebe nhọrọ abụ ntụcha. Ha dịwagara n'ụzọ dị iche iche; isiokwu 
nchọcha abụọ a abụghị otu ihe; nchọcha Ekeanozie ji atụtụ Marx wee mee ntụcha ebe nke 
a ji atụtụ Ọdịdị. 

Okeyika na Okoh (2023) n'aka nke ọzọ, mere nchọcha n'isiokwu “Ntụlekọrịta Akanka 
Okediadi na Obidiebube n'Ejije Ha”. Ebumnobi nchọcha a bụ ịmata ihe bụ akanka, 
iwepụta na igosipụta ọrụ asụsụ nakwa atụmatụ asụsụ, myiri na ndịiche akanka odee ha 
họọrọ tinyere ọrụ nkaasụsụ na-arụ n'ime ejije ndị ha họọrọ. Atụtụ e jiri mee nchọcha ahụ 
bụ atụtụ akanka. Nchọcha a na nke a na-eme yiri n'ihi na ha abụọ na-akwalite agụmagụ 
ederede Igbo. Ọzọ, ha abụọ na-atụchapụta nkaasụsụ maọbụ asụsụ nka ndị odee a họọrọ 
jiri zipụta akanka ha. Ha dị iche; ebe nke mbụ gbadoro ụkwụ n'ejije, nke a gbadoro ụkwụ 
n'abụ. Nchọcha mbụ ji atụtụ akanka mana nke a ji atụtụ ọdịdị wee mee ntụcha ya. A 
bịakwa n'isiokwu, ha abụọ abụghị otu.    
Ifeka na Ohanwe (2025) mere nchọcha n'isiokwu "Abụ Ederede Dị ka Enyo E ji Ahụta 
Omenala na Nkwenye Ndị Igbo: Itule Abụ ụfọdụ dị n'Ọnatarachi". Ebumnobi nchọcha a 
bụ ileba anya n'abụ anọ ndị ha họọrọ bụ; N'agbụrụ Nna M Ha, Ije Di, Ofufe na Ori Ekpe dị 
n'akwụkwọ abụ Ọnatarachi nke Ifeka Ogochukwu dere, ma nyochaa ha wee zipụta ihe 
ndị mebere omenaala na nkwenye ndị Igbo n'abụ ndị ahụ n'otu n'otu. Atụtụ nchọcha ha bụ 
atụtụ Kolchoral Matirializim. Nchọcha ha na nke a yitere n'ihi na ha abụọ na-akwalite 
agụmagụ ederede Igbo tụmadị abụ ederede mana ha dị iche n'ihe gbasara ma isiokwu, ma 
atụtụ nchọcha, ma akwụkwọ abụ ha họọrọ.
Okeyika, (2025) mere nchọcha n'isiokwu “Atụmatụ Okwu n'Ime Ka Mmetụtaobi Gbaa 
Elu N'Abụ Ederede Igbo: Ajụjụ Nzaraonwe Dịka Ọmụmaatụ”. Ebumnobi nchọcha ya bụ 
ịchọpụta etu odee abụ ndị a họọrọ siri webata atụmatụ okwu 'ajụjụ nzaraonwe' n'abụ ha iji 
mee ka mmetụtaobi gbaa elu. Atụtụ nchọcha a bụ atụtụ ọdịdị. Echiche nke Ezeuko na 
Anowai dere bụ akwụkwọ abụ a họọrọ maka nchọcha ahụ ma si n'ime ya họpụta abụ atọ e 
jiri mee ntụcha n'isiokwu nchọcha ahụ. Nchọcha ahụ na nke a na-eme nchọcha na ya yiri 
ma dị iche; ha abụọ na-akwalite abụ ederede Igbo, were atụtụ ọdịdị mee ntụcha, ma 
lebakwaa anya n'atụmatụ okwu Igbo. Ha dịwagara iche n'isiokwu, ọyọkọabụ, w.d.g.
Ileba Anya n'Abụ 'Ihe Egwu Anyị' na 'Ji' Wee Chọpụta Etu J. Chukwu Madụekwe 
Siri Zipụta Atụmatụ Okwu Maka Mkpụrụokwu na Atụmatụ Okwu Maka Ụdaolu
N'ebe a, ga-edepụta abụ abụọ ndị a họọrọ n'otu n'otu, ma tụchaa ha site n'igbaso atụtụ 
ọdịdị. A ga-eleba anya n'abụ ndị ahụ ma mata atụmatụ okwu maka mkpụrụokwu na 
atụmatụ okwu maka ụdaolu ndị odee abụ webatara n'abụ ya. 

1. Abụ “Ihe Egwu Anyị”
Ihe Egwu Anyị
Anyị nwere ha n'aha n'aha n'ime obodo
Nke ọ bụla na ha maara ọrọ ya ketara,
Geenụ ntị ka ị nụ olu ekwe, diala,
Ebe ọ nọ n'obi ya na-ezisa ozi n'obodo.

Ka ọ bụ ị ghọtabeghị na ụkwụ anọdeghị n'egwe
Batara n'ọgbọ egwu jidere nnukwu na obere
Bụ ọrụ onye olu kerekere na-aza ogene
Kwedosiri aka ike n'ọlụ o ketara n'egwu?

Ọja abụghị n'ịda fịọ fịọ ka ọrụ ya kwara;
Ọ maara, ndị guzo ọtọ ete egwu dawa mba,
Ewu ịmụ n'ọgbụ ajọka nga okenye nọ ala
Ka ha bụrụ ike agwụ ala bụ ọrụ o ketara.

Ọja ahụ maara ihe a  na-achọ n'ụkwụ mgbada
Ee, ọ sịrị ọgba egwu wụlie elu tee ka ugbene;
Ndị oji anya erikwa ka ha dọdewere
Si ha, kirienụ ahụ egwu nwa ọkụkọ na-abọ ala.

Bịanụ nso ka ị nụrụ nkata ụbọ na-akpa.
Mkpịsị ya gbara olu nwoke ya na olu nwaanyị
Ka e dopịara, ha nọzie na-enye nri ụtọ ntị.
N'ezie, onye nganga n'egwu a bụ ụbọ nwa ọgaranya.

Nụrụnụ olu ndị piokpuru n'okpuru ụkwụ
Na-akwanyere ihe egwu dum uko n'olu ọma:
Ha bụ udu na-asụ ude, ịchaka na nwanne ya ọyọ
Na-awụ yaghayagha, kporo ekpiri a gba n'ụkwụ.

Aka dum wee jikọọ ọnụ mee egwu egwu ndị Igbo
Ị nụwa olu nwa azụ mbekwu zara ọkpọkọrọ,
Mata, ọfọ ihe gaara anyị nke ọma ka ọ na-agọ
Alo, nna n'egwu, nọ eche ka ọ sị, 'O zuonụ o!'

A gawa mkpori ndụ n'oge mgbede,
Ebe otu nwa agbọghọ laga di bara n'ụlọ,
Une nwa olu dere ede na-ebute ụzọ.
Ha kpọnye egwu ọzọ ọ bụla, ọ sọpụrụ une.

Ọ dịghị mkpa ịkpọta abịa n'usoro ndị mbu.
Ọrụ e ketara abụchaghị maka ihu ịtọ ọchị
Gịnị bụ na oke ga-eru onye ukwu a, otu ọ dị,
N'ịkwa ozu? Ị hụla ndị jụrụ ihe ụwa, jụ ndụ?
E wepụ ịgba, onye ekwurekwu n'Atịlọgwụ-
Wepụ odi na-adị ebe nwadiala na-echi ọzọ,
Ihe egwu dum, akpụkpọ kwuchiri imi fọfọrọfọọ
Ketara oke ịkwa akwa arịrị maka ọnwụ.

Ha gbọrọ kasa zara ihe egwu n'ala anyị.
Ma maka mmema ọha, ha kwere 'njikọ bụ ike'.
Ọ dịghị mfe ịgba kpịm kwụpụ iche
Kụpụrụ obodo egwu nkiri na egwu mgbarị. (Ihu akwụkwọ 47-48)

Abụ a bụ “Ihe Egwu Anyị” bụ J. Chukwu Madụekwe dere ya. O nwere nkebi abụ iri na 
otu. Nkebi abụ nke ọ bụla nwere ahịrị abụ anọ anọ. Nke a gosiri na ahịrị abụ a dị nhatanha. 
N'ịga n'ihu n'isiokwu nchọcha a na iji atụtụ ọdịdị tụchaa abụ a, a ga-aga n'ihu gosipụta 
atụmatụ okwu maka mkpụrụokwu na atụmatụ okwu maka ụdaolu ndị odee zipụtara 
tinyekwara ebe nke ọ bụla pụtara.
Atụmatụ okwu maka mkpụrụokwu n'abụ “Ihe Egwu Anyị”

E nwere atụmatụ okwu maka mkpụrụokwu dị iche iche mana ndị pụtara ihe n'abụ a ka a 
ga-arụtụ aka.

i. Orurughaokwu dịka atụmatụ okwu maka mkpụrụokwu pụtara na nkebi nke mbụ, 
ahịrị anọ: “Ebe ọ nọ n'obi ya na-ezisa ozi n'obodo”. Okwu ndị a e dejịrị gosiri 
orurughaokwu. N'orurughaokwu, okwu na-esote nke a na-ekwu maka ya ga-
epekanarịcha. A na-egosi usoro ọkịka. N'ebe a, 'obodo' a na-ezisa ozi karịrị 
'obi' a nọ. 

ii. Egbeokwu bụkwa atụmatụ okwu maka mkpụrụokwu dị n'abụ a. N'egbeokwu, ihe 
e ji ama atụ na ihe a na-ama atụ maka ya anaghị aharụ. A na-akpọ atụmatụ 
okwu a, “otutu ọnụ”. 

Lee nkebi abụ nke mbụ; ahịrị nke mbụ; “Anyị nwere ha n'aha n'aha n'ime obodo”, 
nkebi nke mbụ, ahịrị abụọ na atọ; 'Geenụ ntị ka ị nụ olu ekwe, diala, ebe ọ nọ n'obi ya 
na-ezisa ozi n'obodo'.
iii. Nhagideokwu bụ atụmatụ okwu ọzọ maka mkpụrụokwu dị n'abụ a. Ọ bụ atụmatụ 

okwu ebe ihe abụọ na-arụrịta onwe ha ụka na-adịkọ ọnụ. Nke a pụtara n'abụ a, 
nkebi nke abụọ, ahịrị nke abụọ: “…batara n'ọgbọ egwu jidere nnukwu na 
obere…” N'ọmụmaatụ a, 'nnukwu na obere' na-arụrịta onwe ha ụka. Ebe ọzọ 
nhagideokwu dị n'abụ a bụ na nkebi abụ nke ise, ahịrị abụ abụọ, “Mkpịsị ya 
gbara olu nwoke ya na olu nwaanyị…”. N'ebe a, 'nwoke' na 'nwaanyị' bụ 
okwu abụọ na-arụrịta onwe ha ụka.

iv. Mmemmadụ batara n'abụ a. Mmemmadụ bụ atụmatụ okwu na-ewere ihe abụghị 
mmadụ ka ọ na-akpa agwa ka mmadụ maọbụ ihe nwere ndụ. Lee abụ a, nkebi 
abụ nke anọ, “Ọja ahụ maara ihe a na-achọ n'ụkwụ mgbada”. A maara na ihe 
nwere ike ịchọ ihe bụ ihe dị ndụ dị ka mmadụ maọbụ anụmanụ. Ebe ọzọ 
mmemmadụ dị n'abụ a bụ na nkebi nke asaa, ahịrị abụ atọ, “…mata, ọfọ ihe 
gaara anyị nke ọma ka ọ na-agọ…”. Mmadụ bụ ihe na-agọ ọfọ. Ngwa egwu 
abụghị mmadụ na-agọ ọfọ. Ebe ọzọ mmemmadụ pụtara n'abụ a bụ na nkebi 
abụ asatọ, ahịrị abụ nke atọ na nke anọ, dị ka: “Une nwa olu dere ede na-ebute 
ụzọ” (ahịrị nke atọ)
“Ha kpọnye egwu ọzọ ọ bụla, ọ sọpụrụ une”. (ahịrị nke anọ)

N'ebe ndị a, “egwu” dị ka ihe nọ ọnọdụ ma na-arụ ọrụ ka mmadụ. N'ebe nke mbụ e gosiri 
“une” ka ihe nwere ụkwụ ma na-ebute ụzọ njem. N'ebe nke abụọ, e zipụtara “egwu” (nke 
abụghị une) ka ihe na-akpa agwa ka mmadụ na-enye 'une' nsọpụrụ iji gosi nkarị. 

v. Ahaọnọchị bụkwa atụmatụ okwu maka mkpụrụokwu batara n'abụ a. Ahaọnọchị 
bụ atụmatụ okwu e ji edochi aha ihe n'okwu ndị Igbo. Nke a pụtara n'abụ a, 
nkebi nke anọ, ahịrị abụ nke mbụ; “Ọja maara ihe a na-achọ n'ụkwụ 
mgbada”. Ebe ọzọ ahaọnọchị pụtara ihe n'abụ a bụ na nkebi abụ nke ise, ahịrị 
abụ nke mbụ; “Bịanụ nso ka ị nụrụ nkata ụbọ na-akpa”. Ọzọ, ahaọnọchị 
pụtara na nkebi abụ nke ise, ahịrị abụ atọ; “Ka e dopịara, ha nọzie na-enye nri 
ụtọ ntị. Mkpụrụokwu ndị a e dejịrị edeji nọchịrị anya 'egwu'. Nke mbụ na-
egosi mkpamkpa ọja (ngwa egwu) na-eme n'ihe gbasara egwu, nke abụọ na-
anọchikwa anya 'egwu', iji gosi ihe na-ada ụda 'ụbọ' (ngwa egwu) na-etipụta, 
ebe nke atọ hụtara ọmalịcha ihe tumadi egwu 'ụbọ' na-akpọ kai he na-enye ntị 
nri. A maara 'nri' ka ihe a na-eri nke na-enye ọṅụ na afọ ojuju, ọ bụ ya kpatara 
iji ya anọchị anya egwu na-enye ọṅụ na afọ ojuju sitere n'ịkpọ ụbọ.

vi. Akpaalaokwu pụtara ihe n'abụ a. Akpaalaokwu na atụmatụ okwu na-agakọ. Ọ bụ 

okwu amamihe dị nkenke e ji achọ asụsụ mma. Ọ na-eme ka ihe a na-ekwu dị 
omimi. Ọ pụtara na nkebi nke anọ, ahịrị atọ; “Ndị oji anya erikwa…” Na 
nkọwa, e jighị anya eri ihe kama ọnụ ka e ji eri. Mgbe a sị na mmadụ ji anya eri 
ihe, ihe o gosiri bụ na onye ahụ na-enwe anya ufu, anya ukwu maọbụ onye e 
nweghị ihe ọ ga-atụnye n'ihe ọ hụrụ n'anya. Akpaalaokwu pụtakwara na nkebi 
nke asatọ, ahịrị nke mbụ; “A gawa mkpori ndụ …”. A naghị ahụ ndụ anya 
(aha uche) ma ya fọkwa ikpo ya ekpo. Ihe mkpori ndụ pụtara n'ebe a bụ 'inwe 
aṅụrị'.

vii. Mbụrụ dịka atụmatụ okwu maka mkpụrụokwu pụtara ihe n'abụ a. Mbụrụ na-ekwu 
maka na ihe a na-ekwu maka ya bụ ihe kpọmkwem. Ọ bụ mkpụrụokwu “Bụ” 
ka e ji ezipụta ya n'ahịrịokwu Igbo. Ọ pụtara n'abụ a, na nkebi abụ nke ise, ahịrị 
anọ; “…onye nganga n'egwu a bụ ụbọ nwa ọgaranya”. Ebe ọzọ mbụrụ pụtara 
n'abụ a bụ na nkebi nke iri na otu, ahịrị abụ nke abụọ; “… njikọ bụ ike”.

viii. Ajụjụ nzaraonwe bụ atụmatụ okwu maka mkpụrụokwu na-adị n'ụdị ajụjụ mana ọ 
chọghị ọsịsa. Ọ dị n'abụ a, na nkebi abụ nke iteghete, ahịrị abụ anọ; “…Ị hụla 
ndị jụrụ ihe ụwa, jụ ndụ?

ix. Igbuduokwu so n'atụmatụ okwu maka mkpụrụokwu pụtara ihe n'abụ a. 
Igbuduokwu bụ okwu a na-ewere ka ihe enweghị ọkpụrụkpụ ihe dị na ya mana 
ọ bụrụ na e chebaa echiche ime nke ọma, a ga-aghọta na ọ bụ okwu zuru oke. 
Abụ niile dị n'abụ a, na nkebi abụ nke iri dabara na ya.

E wepụ ịgba, onye ekwurekwu n'Atịlọgwụ-
Wepụ odi na-adị ebe nwadiala na-echi ọzọ,
Ihe egwu dum, akpụkpọ kwuchiri imi fọfọrọfọọ
Ketara oke ịkwa akwa arịrị maka ọnwụ.

Atụmatụ okwu maka ụdaolu n'abụ “Ihe Egwu Anyị”
Atụmatụ okwu ndị dabara na nke a pụtara ihe n'abụ a bụ:

i. Nsinaụda: Nsinaụda bụ atụmatụ okwu a na-esi n'ụda ihe adara enweta aha ya. Oge 
ụfọdụ a na-esi n'etu ihe siri mee enweta aha ihe a na-ekwu maka ya. Ọ pụtara 
ihe na nkebi abụ nke atọ, ahịrị mbụ; “Ọja abụghị n'ịda fịọ fịọ ka ọrụ ya kwara”. 
Ebe ọzọ ọ dị bụ na nkebi abụ isii, ahịrị abụ nke anọ; “Na-awụ yaghayagha,…” 
. Nsinaụda pụtakwara na nkebi abụ iri, ahịrị abụ nke atọ; “…imi fọfọrọfọọ”. 
Ọzọ bụ na nkebi nke iri na otu, ahịrị nke mbụ; “Ha gbọrọ kasa…”. Ọ dịkwa na 
nkebi nke iri na otu a, ahịrị nke atọ; “Ọ dịghị mfe ịgba kpịm…”

ii. Mmegide ụdaolu bụ atụmatụ okwu maka ụdaolu ebe a na-enwe ụdaolu abụọ na-
ada iche iche n'abụ. Ọ pụtara ihe na nkebi abụ nke atọ;

Ọja abụghị n'ịda fịọ fịọ ka ọrụ ya kwara;
Ọ maara, ndị guzo ọtọ ete egwu dawa mba,
Ewu ịmụ n'ọgbụ ajọka nga okenye nọ ala
Ka ha bụrụ ike agwụ ala bụ ọrụ o ketara.

Okwu ndị a edejiri bụ ndị gosiri mmegide ụdaolu. Ụdaolu dị na 'kwara' megidere ụdaolu 
dị na 'mba'. Etu ahụ ka ụdaolu dị n' 'ala' si megide ụdaolu dị na 'ketara'. 

2. Abụ “Ji”
Ji

 Anyị pụtara ụwa kwudo mkpụrụ ubi a chiri eze;

 Eye, nna anyị ha mgbe ochie kọrọ akụkọ:
 “Ji a pụtara mgbe ahịhịa mbụ puuru anyi n'ala.
 Nwa dị n'ala ka ọ bụ, ọ bụghị ede onye ala ọzọ.
 Ufiojiọkụ jiri ya chere ndị ketara ubi n'ala a;

Mkpara iji chedo ndụ ka chi kere ji kere.

Ala chedoro ji, ji chedoro mmadụ n'elu ụwa.
Echiche ndị anyị makwuuru mgbe dum na ji a;
Ọkọchi, udummiri, aka kwedoro ndị anyị na ji!
A kọọ ya, a rụọ ya, gwuo ya, kee ya, chewe ya.
Ụkwụ apụghị n'ubi, anya apụghị anyị n'ebe ọ dị.
Ọkụkọ ghara kwọm, ọ ga-eji gịnị zụa ụmụ ya?

“Nye anyị ji n'afọ a, nke ga-egboro anyị agụụ”
Ka diji kpere, meghee ala tụnye mkpụrụ a bụ eze.
Mmadụ lụrụ nwaanyị, ji lụrụ ede ka o nye aka.
Mmadụ na-amụba, ji na-amụba ka o zuo oke.
Mmadụ gbara ohu, ji kpọrọ akpụ were gboo mkpa.
Ọ dị Ufiojiọkụ mkpa ka ji chedo ndị ya, mmadụ. (Ihu akwụkwọ 49) 

Abụ a bụ “Ji” bụkwa abụ J. Chukwu Madụekwe dere. O nwere nkebi abụ atọ. Nkebi abụ 
nke ọ bụla nwere ahịrị abụ isii isii. Nke a gosiri na ahịrị abụ a dị nhatanha. N'ịga n'ihu 
n'isiokwu nchọcha a na iji atụtụ ọdịdị tụchaa abụ a, a ga-aga n'ihu gosipụta atụmatụ okwu 
maka mkpụrụokwu na atụmatụ okwu maka ụdaolu ndị odee a zipụtara, tinyekwara ebe 
nke ọ bụla pụtara ihe n'abụ a.
Atụmatụ okwu maka mkpụrụokwu n'abụ “Ji”
N'ebe a, a ga-ewepụta atụmatụ okwu maka mkpụrụokwu ndị pụtara ihe n'abụ a mana 
naanị ndị a ga-akọwa bụ ndị akọwabeghị ha n'abụ nke mbụ dị n'elu a tụchara.

i. Mmemmadụ: Mmemmadụ pụtara ihe na nkebi nke mbụ, ahịrị nke mbụ; “Anyị 
pụtara ụwa kwudo mkpụrụ ubi a chiri eze”. Ihe a maara na-echi echichi bụ 
mmadụ mana a na-atụnyere 'ji' ka ihe nwere ndụ ma chie eze. Ebe ọzọ 
mmemmadụ dị bụ na nkebi nke mbụ, ahịrị nke atọ; “Ji a pụtara mgbe ahịhịa 
mbụ…” Ji enweghị ụkwụ o ji eme mpụta ka mmadụ mana e zipụtara ya n'ụdị 
mmemmadụ.  Mmemmadụ ọzọ dị na nkebi nke atọ, ahịrị atọ, anọ, ise na isii;

Mmadụ lụrụ nwaanyị, ji lụrụ ede ka o nye aka (ahịrị atọ)
      Mmadụ na-amụba, ji na-amụba ka o zuo oke. (ahịrị anọ)

Mmadụ gbara ohu, ji kpọrọ akpụ were gboo mkpa. (ahịrị ise)
Ọ dị Ufiojiọkụ mkpa ka ji chedo ndị ya, mmadụ. (ahịrị isii)

N'ebe ndị a e dejiri, 'ji' na-akpa agwa ka mmadụ na-eme alụmdi, na-eme ọmụmụ, na-
akpọrọ ihe/onye inye aka, na onye nwere ikike ichedo mmadụ ka ihe ghara ime ya.

ii. Mbụrụ n'abụ a pụtara ihe na nkebi abụ nke mbụ, ahịrị nke anọ; “…Nwa dị n'ala ka 
ọ bụ…” Odee sị n'ebe a na 'ji' bụ nwa dị n'ala. Ebe ọzọ odee webatara mbụrụ 
bụ na nkebi abụ nke atọ, ahịrị nke abụọ; “…meghee ala tunye mkpụrụ a bụ 
eze”. Odee si na 'ji' bụ eze.

iii. Nhagideokwu: Odee webatara ya nkebi abụ nke abụọ, ahịrị nke atọ; “Ọkọchị, 
udummiri, aka kwedoro…” Okwu ndị a edejiri edeji na-arụrịta onwe ha ụka.

iv. Ajụjụ nzaraonwe: Odee webatara ya na nkebi nke abụọ, ahịrị nke isii; “Ọkụkọ 
ghara kwọm, ọ ga-eji gịnị zụa ụmụ ya?” 

v. Nkwusara bụ atụmatụ okwu maka mkpụrụokwu na-apụta ihe oge a na-agwa ihe 
enweghị ndụ maọbụ anaghị anụ ihe okwu ka a ga-asị na o nwere ndụ ma na-
anụ ihe a na-ekwu. Odee webatara ya na nkebi abụ nke atọ, ahịrị nke mbụ, ebe 
o dere; “Nye anyị ji n'afọ a, nke ga-egboro anyị agụụ”. Okwu a niile bụcha 
nkwusara. Ọ bụ diji na-ekwu nke a n'ụdị ekpere banyere 'ji'.  

vi. Orurughaokwu pụtara n'abụ a, na nkebi abụ nke abụọ, ahịrị anọ; “A kọọ ya, a rụọ 
ya, gwuo ya, kee ya, chewe ya”.

vii. Ahaọnọchị dị na nkebi abụ nke abụọ, ahịrị ise; “Ụkwụ apụghị n'ubi…”. Ọ bụ ezie 
na ụkwụ bụ akụkụ ahụ dị n'ahụ mmadụ, mana n'ebe a, ọ nọchịrị anya 
“mmadụ” n'uju.  

Atụmatụ okwu maka ụdaolu n'abụ “Ji”
Ndị bụ atụmatụ okwu maka ụdaolu pụtara ihe n'abụ 'Ji' bụ:

i. Nsịnaụda: Atụmatụ okwu a dị na nkebi abụ atọ, ahịrị isii; “Ọkụkọ ghara kwọm…”
ii. Bịambịa ụda: Ọ bụ atụmatụ okwu maka ụdaolu ebe otu ụdaume na-apụta ọtụtụ 

oge n'okwu. Ọ pụtara n'abụ a na nkebi abụọ, ahịrị anọ; 
“A kọọ ya, a rụọ ya, gwuo ya, kee ya, chewe ya”. N'ebe a, ụdaume 'a' pụtara 
ugboro asaa.

iii. Ndakọrịta ụdaolu dịka atụmatụ okwu maka ụdaolu bụ mgbe a na-anụ otu ụdaolu 
na ngwụcha ahịrịokwu abụ abụọ maọbụ karịa. Ọmụmaatụ ya pụtara ihe n'abụ 
a, na nkebị abụọ, ngwụcha ahịrị mbụ, abụọ, atọ na anọ;

Ala chedoro ji, ji chedoro mmadụ n'elu ụwa.
Echiche ndị anyị makwuuru mgbe dum na ji a;
Ọkọchi, udummiri, aka kwedoro ndị anyị na ji!
A kọọ ya, a rụọ ya, gwuo ya, kee ya, chewe ya.

N'okwu ndị a e dejịrị, e nwere otu ụdaolu n' 'ụwa' na 'ji a', n'ahịrị nke mbụ na nke abụọ; ma 
nwekwaa otu ụdaolu na 'ji' na 'ya' na ngwụcha ahịrị nke atọ na anọ. 
Ihe Ndị a Chọpụtara
Nchọcha a bụ nke e mere n'abụ ederede Igbo abụọ a họọrọ, wee si na ya chọpụta ihe ndị a:

i. A chọpụtara na odee abụ J.C Madụekwe ji atụmatụ okwu dị iche iche wee chọọ 
abụ “Ihe Egwu Anyị” na “Ji”, mma.

ii. Na n'ime abụ abụọ ahụ, e zipụtara nkewa atụmatụ okwu maka mkpụrụokwu na 
atụmatụ okwu maka ụdaolu.

iii. A chọpụtara na atụmatụ okwu maka mkpụrụokwu odee abụ a zipụtara n'abụ “Ihe 
Egwu Anyị” bụ: Orurughaokwu, Egbeokwu, Nhagideokwu, Mmemmadụ, 
Ahaọnọchị, Akpaalaokwu, Mbụrụ, Ajụjụ Nzaraonwe na Igbuduokwu; ebe 
atụmatụ okwu maka ụdaolu o zipụtara n'abụ a bụ: Nsịnaụda na Mmegide 
Ụdaolu. 

iv. N'abụ “Ji”, a chọpụtara na odee zipụtara atụmatụ okwu maka mkpụrụokwu asaa. 
Ha bụ: Mmemmadụ, Mbụrụ, Nhagideokwu, Ajụjụ Nzaraonwe, Nkwusara, 
Orurughaokwu, na Ahaọnọchị. A bịa n'atụmatụ okwu maka ụdaolu ndị o 
zipụtara n'abụ a, ha dị atọ n'ọnụọgụ: Nsịnaụda, Bịambịa Ụda na Ndakọrịta 
Ụdaolu.

NJIKO: A Multi-Disciplinary Journal of Humanities, Law, Education and Social Sciences, Vol.5(2), 2026

ISSN: 1597-9997(PRINT), ISSN: 2006-0084(ONLINE)



94

Nchịkọta na Mmechi
E sila na nchọcha a mata na e nwere ụdị atụmatụ okwu abụọ; atụmatụ okwu maka 
mkpụrụokwu na atụmatụ okwu maka ụdaolu. Nkenke nkọwa e nyere banyere ha n'ime 
nchọcha a emeela ka a mata ihe kpatara nke ọ bụla jiri dabaa ebe ọ dabara. Ihe o gosiri bụ 
na ndị odee agụmagụ tumadi odee abụ, na-agbalị iji nkaasụsụ dị iche iche ebupụta 
nkamma abụ ha. Odee abụ ndị a họọrọ bụ J.C Madụekwe egosila na e nwere ike iwebata 
ụdị atụmatụ okwu abụọ ndị a n'ụzọ dị iche iche n'abụ ma wepụta ebumnuche abụ ahụ. Ihe 
dị etu a ga-enye aka n'ime nchọcha n'ọdịnihu iji mata etu odee agụmagụ ndị ọzọ siri mee 
nke a n'ederede ha.

